
ଗଙ୍ଗାଧରଙ୍କ ପରିବାରର କୌଳିକ ବୃତ୍ତି ଥିଲା ବସ୍ତ୍ରବୟନ ବା ଲୁଗାବୁଣା । କିନ୍ତୁ କେଶବଙ୍କଠାରୁ ପରମ୍ପରାକ୍ରମେ ଧାନ, ଟଙ୍କାପଇସାର ମହାଜନି, ବଳଦ ଭଡ଼ାରେ ଦେଇ ଶସ୍ୟ ଆଦାୟ କରିବାର ପରମ୍ପରା ମଧ୍ୟ ଏ ପରିବାରର ବେଉସା ଥିଲା । ବୈଦ୍ୟକାମ ସହିତ ସଦାଶିବ ଜ୍ୟୋତିଷୀ ମଧ୍ୟ କରୁଥିଲେ । ଖଡ଼ି ପକାଇ ଆଗତ ଭବିଷ୍ୟ, ଶୁଭାଶୁଭ ଦିନ, ବାର, ତିଥି ସୂଚାଇବା, ଯାତ୍ରାର ଦିଗମୂଳ ନିରୂପଣ ଆଦିରେ ଅଭ୍ୟସ୍ତ ଥିଲେ ସେ । ଚୈତନ୍ୟ ଓ ତାଙ୍କ ସାନଭାଇ ଲୁଗାବୁଣା କାମ ସମ୍ଭାଳିବା ପରେ ସଦାଶିବ ନିଜକୁ ପୂର୍ଣ୍ଣ ରୂପେ ବୈଦ୍ୟକାର୍ଯ୍ୟରେ ବିିଯୋଗ କରିଥିଲେ । ପୈତୃକ ପରମ୍ପରାରେ ଚଳୁଥିବା ଋଣ ଦେଣନେଣ ବ୍ୟବସାୟ ବି ବୁଝିଲେ । ପିତାଙ୍କ ବିଦ୍ୟା ଓ ବ୍ୟବସାୟରେ ଅଭ୍ୟସ୍ତ ହୋଇଥିଲେ ଚୈତନ୍ୟ । ତେବେ ଏସବୁ ସତ୍ତ୍ୱେ ସେ ଚାଟଶାଳୀ ଖୋଲି ପିଲାମାନଙ୍କୁ ପଢ଼ାଉଥିଲେ । ବଂଶ-ବୁନିଆଦିରେ ଚାଟଶାଳୀ ବସାଇବାର ପରଂପରା ନଥିବାରୁ ହୁଏତ ସଦାଶିବ ଓ ତାଙ୍କ ସାନପୁଅ ଏ ଘେନି ବିରକ୍ତ ହେଉଥିଲେ । ଗଙ୍ଗାଧରଙ୍କ ଜନ୍ମ ପୂର୍ବରୁ ଚୈତନ୍ୟଙ୍କ ଚାଟଶାଳୀ ବନ୍ଦ ହୋଇଯାଇଥିଲା । ବସ୍ତୁତଃ, ସେକାଳର ଗାଉଁଲି ପରିବେଶ ପରିପ୍ରେକ୍ଷୀରେ ମେହେର ପରିବାରର ପାରିବାରିକ ଉପାର୍ଜ ଅସ୍ୱଚ୍ଛଳ ନଥିଲା ।

ଗଙ୍ଗାଧରଙ୍କ ବାଲ୍ୟକାଳ ଆଧ୍ୟାତ୍ମିକ ପରିବେଶ ମଧ୍ୟରେ କଟିଥିଲା । ଘର ପାଖରେ ଥିଲା ଭାଗବତ ମଣ୍ଡପ । ବେଳେବେଳେ ସେଠାକୁ ସାଧୁ ସନ୍ନ୍ୟାସୀମାନେ ଆସୁଥିଲେ ଏବଂ କିଛିଦିନ ରହୁଥିଲେ । ପୂନେଇଁ ପରବରେ ଅଥବା ଗାଁର କଳିଗୋଳ ନିଷ୍ପତ୍ତିପାଇଁ ସେଠାରେ ବୈଠକ ବସୁଥିଲା । ଗୁଡିତଳିଆ ଘର ଉପରେ ଏସବୁର ପ୍ରଭାବ ଥିବା ସଦାଶିବ ଓ ତାଙ୍କ ଦୁଇ ପୁଅଙ୍କ ଜୀବନ ଆଚରଣରୁ ବାରି ହୋଇପଡେ଼ । ସଦାଶିବ ପ୍ରତିଦିନ ସୂର୍ଯ୍ୟୋଦୟ ପୂର୍ବରୁ ସ୍ନାନ ସାରି ଜଗନ୍ନାଥ ମନ୍ଦିରକୁ ଯାଉଥିଲେ । ତାଙ୍କ ସାଥିରେ ଯାଉଥିଲେ ନାତି ଗଙ୍ଗାଧର । ପ୍ରତ୍ୟହ ସନ୍ଧ୍ୟାରେ ପିତୃବ୍ୟଙ୍କ ସାଙ୍ଗରେ ଗଙ୍ଗାଧର ମନ୍ଦିର ଯାଇ ସଂକୀର୍ତ୍ତନରେ ଯୋଗ ଦେଉଥିଲେ । ଗଙ୍ଗାଧରଙ୍କ ପିତା ଛାନ୍ଦ ସଂଗୀତ ଗାନ କରିପାରୁଥିଲେ । ଗଙ୍ଗାଧର ଶୈଶବରେ ଥିଲେ ଧୀର ଓ ଶାନ୍ତ ସ୍ୱଭାବର । କୀର୍ତ୍ତନିଆମାନଙ୍କୁ ଦେଖିଲେ ସେ ମୃଦଙ୍ଗ ଧରି ନାଚି ଯାଉଥିଲେ । ପରିବାରରେ ଆଧ୍ୟାତ୍ମିକ ବାତାବରଣ ଥିଲା । କିନ୍ତୁ ଯୌଥ ପରିବାରରେ କେହି ଜଣେ କାମ ନକଲେ କଳିଗୋଳ ହେବା ସ୍ୱାଭାବିକ । ଏଇଥିପାଇଁ ଚୈତନ୍ୟଙ୍କୁ ତାଙ୍କ ବାପା ଭାଇ ଭିନ୍ନେ କରିଦେଲେ । ବଣ୍ଟାକୁଣ୍ଟା କରି କିଛି ବି ଦେଇ ନଥିଲେ । ପରେ ପଞ୍ଚାୟତ ବସି ଫଏସଲା ହୋଇଥିଲା । ଏମିତି ପରିବେଶରେ ବଢ଼ୁଥିବା ଗଙ୍ଗାଧରଙ୍କ ଶିକ୍ଷା ୭/୮ବର୍ଷ ବୟସରେ ଆରମ୍ଭ ହେଲା ।

ପାଠପଢ଼ା :

ଗଙ୍ଗାଧରଙ୍କର ବିଦ୍ୟାଶିକ୍ଷା ଆରମ୍ଭ ହୁଏ ତାଙ୍କ ଜ୍ଞାତିଙ୍କର ଏକ ଚାଟଶାଳୀରେ । ସେଠାରେ ସେ ଅକ୍ଷର ଶିଖି ରାସପଞ୍ଚାଧ୍ୟାୟର ତିିନି, ଚାରି ଅଧ୍ୟାୟ ପଢି଼ଥିଲେ । ମାତ୍ର ସେହି ଚାଟଶାଳୀ ବନ୍ଦ ହୋଇଗଲା । ତେଣୁ ଚୈତନ୍ୟ ମେହେର ଘରେ ଗଙ୍ଗାଧରଙ୍କୁ 'ନାମରତ୍ନ ଗୀତା' ପଢ଼ାଇଲେ ।



୮ * ଆମ ଗଙ୍ଗାଧର

		 ଏ ପୃଷ୍ଠାଟି ୩୧ ଅକ୍ଟୋବର ୨୦୧୯ ଦିନ ୧୪:୩୬ ବେଳେ ବଦଳାଯାଇଥିଲା ।
	ଏହି ଲେଖା  କ୍ରିଏଟିଭ କମନ୍ସ ଆଟ୍ରିବୁସନ/ସେଆର ଏଲାଇକ ଲାଇସେନ୍ସରେ ରଖାଯାଇଛି;
ଆହୁରି କିଛି ନୀତି ମଧ୍ୟ ଥାଇପାରେ ।
ଅଧିକ ଜାଣିବା ପାଇଁ ବ୍ୟବହାର କରିବାର ନିୟମ ସବୁ ଦେଖନ୍ତୁ ।

